
Sang isa sa ka adlaw nga nagkadto sa Templo 
si Hesus, Iya nakita ang mga tawo nga wala 
ginahatagan sang pagtahod ang Balay sang 
Ginoo.  Sila nagabaligya sang mga kasapatan 
kag nagabaylo sang kwarta sa sulod sang 
Templo!



Naghimo si Hesus sang halanot halin sa mga higot, 
Iya gintabog ang mga gapamakal kag gapamaligya 
paguwa sa Templo.  “Dal-a ninyo ini paguwa,” Iya sila 
ginsugo.  “Indi ninyo paghimu-a nga lugar sang 
baligyaan ang Balay sang Akon Amay.”  Palangga ni 
Hesus ang Balay sang Iya Amay.



Ang mga lider  
nagpasikto kay 

Hesus kon ano ang 
iya awtoridad para  
magpahalin sang mga 
tawo sa sulod sang 
Templo.  “Gub-a ini 
nga templo kag akon 

pagapatindugon sa sulod 
sang tatlo ka adlaw,” 
sabat ni Hesus.  
Imposible!  Ini nga 
Templo ginpatindog 
sa sulod sang 
kwarenta ka tuig.



Pero si Hesus nagahambal 
nahanungod sang iya kaugalingon 
nga lawas.  Kaangay sang 
Templo, ang Iya lawas 
amu ang balay sang Ginoo.  
Bisan si Hesus mapatay sa 
krus Iya nahibaluan nga 
Siya pagabanhawon sang 
Ginoo sa sulod sang 
tatlo ka adlaw.



Pagkagab-i, ang isa 
ka manugdumala sang 
templo nagbisita 
kay Hesus.  Iya 
nahibaluan bangod 
sang mga milagro nga 
si Hesus ginpadala 
sang Ginoo.  Si 
Nicodemus nagkadto 
ky Hesus para mas 
madamo pa gid ang 
iya mahibaluan parte 
sa Diyos.



Ginhambalan ni Hesus 
si Nicodemus nga ang 
mga katawhan dapat 
matawo liwat para 
makasaulod sa 
ginharian sang Ginoo.  
Wala ini na 
intiendihan ni 
Nicodemus.  Paano 
matabo nga ang 
tigulang mangin 
lapsag liwat? 
Relihiyoso man siya 
ayhan.  Kulang 
pa gid ini?



“Ang ginbata paagi 
sa gahom sang 
Espitu Santo, 
espirituhanon,” 
siling ni Hesus.  
“Ang Espiritu sang 
Ginoo kaangay sang 
hangin.  Ang mga 
tawo indi makita 
kag mahangpan ang 
hangin.  Ila lang 
makita kon ano ang 
ginahimo sang 
hangin.”



Ginpahanumduman ni Hesus si Nicodemus 
nahanungod sa mga kulumuron sang kabataan sang 
Israel kay Moises.  “Wala kami pagkaon, wala 
tubig, kag indi namon nagustuhan ang tinapay 
nga ginhatag sang Ginoo,” siling nila. 



Ang sala sang mga tawo 
nagpa-akig sa Ginoo.  Gani Iya 
sila ginpadal-an sang masingkal nga 
mga man-og.  Ang mga man-og 
nagkagat sang mga tawo.  Madamo ang 
nagkalamatay.



“Nakasala kita.  Pangamuyo 
nga kuha-on sang Ginoo ang 
mga man-og,” nagpakitluoy 
ang mga tawo.  Gani 
nangamuyo si Moises para sa 
ila.  Pero wala ginkuha sang 
Ginoo ang mga man-og.



Nagsiling ang Ginoo kay 
Moises nga maghimo sang 
man-og nga saway kag ibutang 
sa punta sang isa ka tukon.  
“Ang bisan sin-o nga ginkagat 
sang man-og magtulok lang sa 
sining man-og nga saway
nga yara sa tukon.”



Gani naghimo si Moises 
sang man-og nga saway kag 
ginbutang sa punta sang isa ka 
tukon kag ang bisan sin-o nga 
ginkagat sang man-og nagtulok 
lang sa sining man-og nga 
saway kag nag-ayo.



Siling ni Hesus kay 
Nicodemus nga ang Anak 
sang tawo pagabayawon 

kaangay sang man-og 
nga saway.  Ginatumod ni 
Hesus ang krus sa din 
Siya mapatay para sa 
mga makasasala.



Siling ni Hesus.  “Kay 
ginahigugma gid sang Dios ang 

mga tawo sa kalibutan, amo 
gani nga ginhatag niya ang iya 
bugtong nga Anak, agod nga 
ang bisan sin-o nga magtuo 

sa iya indi mawala 
kundi hatagan sang 
kabuhi nga wala 
sing katapusan.”



Gani kon sino ang 
nagatu-o kay Hesus 
mangin matawo 
sa pamilya 
sang Ginoo.



Sang sadto nga gab-i si Nicodemus wala nangin 
sumulunod ni Hesus.  Apang nagligad ang mga tinuig, 
si Nicodemus nagpakita sang iya 
pagpalangga kag pagtuo kay 
Hesus sa pagbulig lubong 
sang Anak sang Diyos nga 
ginlansang sa krus.



Pagkatpos sini, si Hesus kag ang Iya mga alagad 
nagpanglakaton pa Norte.  Ang iban nga tawo 
kinahanglan mabati-an ang nahanungod sa Ginharian 
sang Diyos, kag mahatagan sila sang tini-on nga 
magtuo kay Hesus nga Taga-Nazaret, 
ang Anak sang 
Diyos.



Isa ka Manugdumala sang Templo 
Nagbisita kay Hesus

Isa ka estorya halin sa Pulong sang Dios, 
Ang Biblia,

makita sa

Juan 2-3, Numero 21

“Ang pagpahayag sang imo mga pulong 
nagahatag sang kasanag.”  Salmo 119:130

Ang Katapusan



Ang ini nga estorya sa Biblia nagasugid parte sa aton matahom 
nga Dios nga nagtuga sa aton kag gusto niya nga makilala mo siya.

Nahibaluan sang Dios nga nakahimo kita sang malain nga mga bagay 
nga ginatawag niya nga sala.  Ang bayad sa sala amo ang kamatayon, 

pero palangga gid ikaw sang Dios gani ginpadala niya ang iya 
bugtong nga Anak nga si Jesus agod mapatay sa krus.  Ginsilutan 

siya para bayaran ang imo sala.  Dayon nabuhi siya liwat kag 
nagbalik sa langit.  Kon nagatuo ka kay Jesus kag ginapangabay mo 
siya nga patawaron ka sa imo sala, himuon niya ina!  Magasulod siya 

kag magapuyo sa imo subong, kag magakabuhi ka kaupod niya sa 
wala sing katapusan.

Kon nagapati ka sa sini nga kamatuoran, ihambal ini sa Dios:
Mahal nga Jesus, nagatuo ako nga Dios ikaw, kag nangin tawo agod 
mapatay para sa akon mga sala, kag subong buhi ikaw.  Magsulod ka 
sa akon kabuhi kag patawara ang akon mga sala, agod may bag-o na 
ako nga kabuhi, kag sa pila ka adlaw magaupod ako sa imo sa wala 

sing katapusan.

Basaha ang Biblia kag estoryaha ang Dios adlaw-adlaw!   Juan 3:16

